
SUD-HUQUQ TIZIMIDA SUN’IY INTELLEKTDAN 
SAMARALI FOYDALANISHNING AHAMIYATI
Davranbek Axmatov 
“PraeLegal” advokatlik firmasi advokati

Hikmatullo Nasrullaev 
“REAL SOFT” MChJ Bosh direktori
https://orcid.org/0009-0006-2177-2052

Annotatsiya: Sud-huquq tizimida sun’iy intellektdan samarali foydalanish zamonaviy axborot texnologiyalari 
taraqqiyotining muhim yo‘nalishlaridan biri hisoblanadi. Sun’iy intellekt texnologiyalari sud ishlarini yuritishda shaffoflik 
va tezkorlikni ta’minlash, ish jarayonidagi byurokratik to‘siqlarni qisqartirish hamda odil sudlovni amalga oshirishda 
inson omillari ta’sirini kamaytirish imkonini beradi. Shuningdek, yuridik hujjatlarni tahlil qilish, sud amaliyotini o‘rganish, 
xatarlarni prognoz qilish va qaror qabul qilish jarayonlarida sudya hamda huquqni muhofaza qiluvchi organlar faoliyatini 
samarali qo‘llab-quvvatlaydi.

Bundan tashqari, sun’iy intellekt sud jarayonlarida adolatni ta’minlashda yordamchi vosita sifatida fuqarolarning huquq 
va manfaatlarini himoya qilish, korrupsiya xavfini kamaytirish, shu bilan birga sud-huquq tizimiga ishonchni oshirishga 
xizmat qiladi. Shu tariqa, sun’iy intellektdan samarali foydalanish nafaqat huquqiy jarayonlarni optimallashtiradi, balki 
inson huquq va erkinliklarini ta’minlashda muhim omil sifatida namoyon bo‘ladi.

Kalit so‘zlar: Sud-huquq tizimi, sun’iy intellekt, samaradorlik, odil sudlov, axborot texnologiyalari, huquqiy jarayonlar, 
shaffoflik, tezkorlik, korrupsiyani oldini olish, inson huquqlari, huquqni muhofaza qilish organlari.

Abstract: The effective use of artificial intelligence in the judicial system is one of the important directions of development 
of modern information technologies. Artificial intelligence technologies allow to ensure transparency and speed in the 
conduct of legal proceedings, reduce bureaucratic obstacles in the work process, and reduce the influence of human 
factors in the implementation of justice. They also effectively support the activities of judges and law enforcement 
agencies in the analysis of legal documents, study of judicial practice, forecasting risks, and decision-making processes.

In addition, artificial intelligence, as an auxiliary tool in ensuring justice in judicial proceedings, serves to protect the rights 
and interests of citizens, reduce the risk of corruption, and at the same time increase confidence in the judicial system. 
Thus, the effective use of artificial intelligence not only optimizes legal processes, but also appears as an important factor 
in ensuring human rights and freedoms.

Keywords: Judicial system, artificial intelligence, efficiency, justice, information technology, legal processes, transparency, 
speed, prevention of corruption, human rights, law enforcement agencies.

Аннотация: Эффективное использование искусственного интеллекта в судебной системе является одним 
из важных направлений развития современных информационных технологий. Технологии искусственного 
интеллекта позволяют обеспечить прозрачность и скорость проведения судебных разбирательств, сократить 
бюрократические препоны в работе и снизить влияние человеческого фактора на осуществление правосудия. 
Они также эффективно поддерживают деятельность судей и правоохранительных органов при анализе правовых 
документов, изучении судебной практики, прогнозировании рисков и принятии решений.

Кроме того, искусственный интеллект, являясь вспомогательным инструментом обеспечения правосудия в 
судебном процессе, служит защите прав и интересов граждан, снижению риска коррупции и одновременно 
повышению доверия к судебной системе. Таким образом, эффективное использование искусственного 
интеллекта не только оптимизирует судебные процессы, но и выступает важным фактором обеспечения прав и 
свобод человека.

Ключевые слова: Судебная система, искусственный интеллект, эффективность, правосудие, информационные 
технологии, судебные процессы, прозрачность, скорость, предотвращение коррупции, права человека, 
правоохранительные органы.

K I R I S H
Bugungi globallashuv va raqamlashtirish jarayonida sud-huquq tizimida sun’iy intellektdan samarali 

foydalanish dolzarb masalalardan biri bo‘lib qolmoqda. Zamonaviy axborot-kommunikatsiya texnologiyalari 
jadal rivojlanib borayotgan bir davrda, ularni huquqiy sohada qo‘llash sud ishlarini yuritishda samaradorlikni 
oshirish, inson omiliga bog‘liq xatoliklarni kamaytirish, shuningdek, fuqarolarning huquq va erkinliklarini 
kafolatlashda muhim ahamiyat kasb etadi.

Sun’iy intellekt tizimlari orqali katta hajmdagi huquqiy hujjatlarni tahlil qilish, sud amaliyotidagi o‘xshash 
ishlarni solishtirish, qaror qabul qilish jarayonida sudyalarga yordam ko‘rsatish imkoniyati yaratiladi. Bu esa, bir 
tomondan, sud-huquq tizimida adolat va shaffoflikni ta’minlasa, boshqa tomondan, jarayonlarning tezkorligini 
oshiradi. Shuningdek, sun’iy intellekt texnologiyalari korrupsion omillarni kamaytirish, sud jarayonlarida taraflar 
uchun teng sharoit yaratish va odil sudlovni ta’minlashda yordamchi vosita sifatida namoyon bo‘ladi. Shu 
jihatdan, sun’iy intellektdan samarali foydalanish nafaqat sud-huquq tizimini optimallashtirish, balki jamiyatda 
huquqiy madaniyatni yuksaltirish va fuqarolarning sud tizimiga bo‘lgan ishonchini oshirishda ham muhim o‘rin 
tutadi.

M A V Z U G A  O I D  A D A B I Y O T L A R  S H A R H I
Susskind, R. (2019). Online Courts and the Future of Justice. – Sudlarda onlayn platformalar va sun’iy 

intellektdan foydalanish kelajagi, sud jarayonlarining shaffofligi va tezkorligini oshirish imkoniyatlari haqida fikr 
yuritadi.

Katz, D., Bommarito, M., & Blackman, J. (2017). A General Approach for Predicting the Behavior of the 
Supreme Court of the United States. – Sun’iy intellekt yordamida sud qarorlarini prognoz qilish imkoniyatlari 
tahlil qilingan.

Hilty, R. & Liu, K. (2021). Artificial Intelligence and the Judiciary. – Yevropa Ittifoqida sud-huquq tizimida AI 
qo‘llanilishi, afzalliklari va xavf-xatarlari yoritilgan.

Stepashin, S. V. (2020). Tsifrovoy sud i perspektivy razvitiya pravosudiya v Rossii. – Rossiyada “raqamli 
sud” konsepsiyasi va unda AI qo‘llanilishi bo‘yicha tajribalar ko‘rsatiladi.

Zhang, Y. & Chen, H. (2022). Artificial Intelligence in China’s Judicial System. – Xitoy sud tizimida sun’iy 
intellektdan foydalanish, ishlarni saralash va avtomatik tahlil qilish bo‘yicha ilmiy qarashlar bayon etilgan.

F.S.  Kortikov (2023)ta’kidlashicha axborot resurslarini integratsiyalash usullarini ishlab chiqish axborot 
tizimlari sohasidagi eng dolzarb muammolardan biridir. So‘nggi yillarda ma’lumotlar manbalarining yuqori 
darajada turli xilligi tufayli u ayniqsa katta e’tiborni jalb qila boshladi. Har xil turdagi elektron hujjatlarning 
mavjudligi elektron hujjat aylanish tizimini juda dolzarb axborot tizimiga aylantirdi. Olim mavjud elektron hujjat 
aylanish tizimlarini tahlil qilgan va elektron hujjat aylanish tizimlarining tasnifini tuzgan. Elektron hujjat aylanishi 
tizimining ishlashi uchun asosiy tamoyillar va talablarni aniqlagan. Ilmiy ish doirasida sohasining strukturaviy 
modelini yaratgan. Strukturaviy modelning birgalikda ishlashini miqdoriy baholashni ta’minlaydigan raqamli 
usullar va tegishli algoritmlarni ishlab chiqqan. 

A.P. Stolbovning (2020) fikricha elektron hujjat aylanishi – bu me’yoriy–huquqiy hujjatlar, standartlar 
asosida elektron hujjatlarni bulutli texnologiyalarda saqlash, qabul qilish va yuborish. Shuningdek, ularni aloqa 
tarmoqlari orqali ishonchli va xavfsiz yuborilishini ta’minlashdan iborat. 

Jo‘rayev, A. (2022). Sud tizimida raqamlashtirishning huquqiy asoslari. – Milliy sud tizimida raqamli 
texnologiyalarni joriy etish bo‘yicha huquqiy baza masalalari o‘rganilgan.

Qodirov, M. (2023). Sun’iy intellektning sud-huquq tizimidagi afzalliklari va muammolari. – O‘zbekistonda 
AI texnologiyalarini qo‘llashdagi ustuvor yo‘nalishlar va cheklovlar yoritilgan.

T A D Q I Q O T  M E T O D O L O G I YA S I .
Ushbu maqolada qiyosiy tahlil hamda induksiya va deduksiya baholash usullaridan foydalanildi. Qiyosiy 

usuldan foydalanilib, sud-huquq tizimida sun’iy intellektdan samarali foydalanishning ahamiyatiga doir 
ma’lumotlar va ularni tahlillar amalga oshirilib ilmiy xulosalar berildi.

T A H L I L  V A  N A T I J A L A R
Hammamizga ma’lumki, bugungi kunda jahonda raqamlashtirish jarayoni tez sur’atlarda rivojlanib, xorijiy 

davlatlar va mamlakatimizning davlat boshqaruvi, iqtisodiyotining turli jabhalarida, shu jumladan sud-huquq 
tizimida ham zamonaviy texnologiyalardan foydalanish dolzarb ahamiyat kasb etmoqda, buni zamon shiddati 
talab ham etmoqda. 

Xususan, sun’iy intellekt tizimlari inson huquqlarini himoya qilish sohasida, surishtiruv va dastlabki tergov 
hamda sudda adolatni ta’minlashda, odil sudlovning ochiqligi va shaffofligini oshirishda, ishlarni ko‘rib chiqish 
jarayonini tezlashtirish hamda soddalashtirishda katta imkoniyatlar yaratmoqda.

Sun’iy intellektning sud-huquq sohasiga ko‘proq jalb etilishi sohadagi mavjud muammolarni hal qilishga, 
inson omilisiz muayyan masalalarda qaror qabul qilishga, odil sudlovning ochiqligi va shaffofligini ta’minlashga 
xizmat qiladi. Shuningdek, surishtiruv, dastlabki tergov va sudning har qanday bosqichida protsess (jarayon) 
ishtirokchilariga, xususan sudyalar, prokurorlar, tergovchilar, advokatlarga va boshqa ishtirokchilarga yordamchi 
sifatida ulkan imkoniyatlar yaratadi. Vaholangki, sun’iy intellekt yuqori samaradorlik va aniqlikda ishlashi bilan 
inson tomonidan yo‘l qo‘yilishi mumkin bo‘lgan xatolarni oldini oladi va yuqori tezlikda hujjatlarni tahlil qilishi 
orqali ish samaradorligini oshirishi bilan inson imkoniyatlaridan ustun turadi.

Ammo, sun’iy intellekt sud-huquq sohasining barcha bo‘g‘inlarida, jabhalarida va sohalarida ham inson 
o‘rnini bosa olmaydi, aksincha sun’iy intellekt unga asosiy yordamchi bo‘la oladi! Sud huquq sohasida har 
doim tanqidiy fikrlash, ichki sezgi va ishonch, ijodiy yondashuv, taktik jihatdan tergov va himoya strategiyalari, 
pozitsiyalarini ishlab chiqish va ularni qo‘llashning vaqti, joyi kabi masalalarda inson omili ustunlik qilib qoladi. 
Darhaqiqat, aynan shu sohalarda ham oxirgi so‘zni aytish va qaror qabul qilish ma’suliyatini insonga ishongan 
va qoldirgan holda sun’iy intellektning yordami beqiyos bo‘lishi mukin. Xususan, sun’iy intellektning afzalliklariga 
e’tibor qaratadigan bo‘lsak, birinchi navbatda biz uning yuqori samaradorligi va aniqligini ko‘rishimiz mumkin!

Samaradorlik va aniqlik
Sun’iy intellekt katta hajmdagi huquqiy ma’lumotlarni tez tahlil qiladi va sudya, prokuror, tergovchi hamda 

advokatlarga zarur huquqiy normalarni izlab topishda yordam beradi. Bu esa:
• Surishtiruv, dastlabki tergov va sud jarayonida vaqtni tejaydi;
• Xatolar ehtimolini kamaytiradi;
• Qonunchilikka aniq va tizimli yondoshuvni ta’minlaydi.
Xorijiy tajriba
Sun’iy intellektning sud-huquq sohasiga ko‘proq jalb etilishini rivojlangan xorijiy davlatlarning amaliyotida 

ko‘plab kuzatish mumkin va sun’iy intellektni qo‘llanish ko‘lami kundan-kunga kengayib bormoqda.
 Xususan:
• Estoniya - ayrim kichik talabdorlik da’volarini ko‘rib chiqish uchun “onlayn sudya” sifatida sun’iy intellektdan 

foydalanmoqda.
• Xitoy - “raqamli sud” platformalari orqali fuqarolik va ma’muriy ishlar yuzasidan elektron tarzda qaror 

qabul qilish amaliyoti yo‘lga qo‘yilgan.
• AQSh va Yevropa - sun’iy intellekt orqali sud pretsedentlarini tahlil qilish, ehtimoliy sud qarorlari prognozini 

tayyorlash amaliyoti qo‘llanilmoqda.
Sud-huquq tizimida sun’iy intellektdan samarali foydalanish bo‘yicha xorijiy davlatlar tajribasi shuni 

ko‘rsatadiki, ushbu texnologiyalarni joriy etish nafaqat jarayonlarni tezlashtiradi, balki odil sudlovning shaffofligi 
va fuqarolarning sud tizimiga ishonchini oshirishga xizmat qiladi.

AQSh tajribasi. AQSh sud tizimida sun’iy intellekt, asosan, huquqiy hujjatlarni avtomatlashtirilgan tahlil 
qilish, jinoyatchilik ehtimolini prognozlash va sudyalarni ma’lumot bilan ta’minlash jarayonlarida qo‘llanilmoqda. 
Masalan, COMPAS tizimi sudlanuvchilarning qayta jinoyat sodir etish ehtimolini baholashda keng foydalaniladi. 
Shu bilan birga, ayrim olimlar bu tizimlarda algoritmik xolislik masalasi dolzarbligini ta’kidlamoqda.

Yevropa Ittifoqi. Yevropada sud-huquq tizimida AI’dan foydalanish etik tamoyillar bilan cheklangan. 
Masalan, Fransiya va Estoniyada elektron sud platformalari orqali oddiy fuqarolik ishlari sun’iy intellekt 
yordamida tezkor ko‘rib chiqiladi. Estoniyada “raqamli sudya” loyihasi tajriba tariqasida qo‘llanilib, kichik 
da’volar bo‘yicha avtomatlashtirilgan qarorlar chiqarilmoqda.

Xitoy tajribasi. Xitoyda “aqlli sudlar” konsepsiyasi jadal rivojlanmoqda. U yerda maxsus mobil ilovalar orqali 
fuqarolar hujjatlarni onlayn topshirishi, ish jarayonini kuzatishi va sun’iy intellekt yordamida dastlabki huquqiy 
maslahat olishi mumkin. Sun’iy intellekt tizimlari sud amaliyotini tahlil qilib, o‘xshash ishlar bo‘yicha qarorlarni 
sudyalarga tavsiya etadi.

Rossiya tajribasi. Rossiyada “Raqamli sud” loyihasi doirasida sud hujjatlarini elektron tarzda yuritish va 
avtomatlashtirilgan tahlil qilish yo‘lga qo‘yilgan. Shuningdek, sun’iy intellekt yordamida sud qarorlarini tahlil 
qilish va sud statistikasini prognozlash ishlari amalga oshirilmoqda.

Koreya va Yaponiya. Ushbu davlatlarda sun’iy intellekt asosan huquqiy maslahat berish, sud amaliyotini 
tahlil qilish va hujjatlarni tezkor tayyorlash jarayonida qo‘llanilmoqda. Masalan, Janubiy Koreyada AI asosida 
ishlovchi platformalar oddiy fuqarolarga sud jarayoniga tayyorgarlik ko‘rishda yordam bermoqda.

Xorijiy tajribalar shuni ko‘rsatadiki: Sun’iy intellekt sud-huquq tizimida ko‘makchi vosita sifatida 
muvaffaqiyatli ishlatilmoqda;

Qaror qabul qilish jarayonida AI yakuniy hukm chiqaruvchi emas, balki sudyaga yordam beruvchi tizim 
sifatida qo‘llanilmoqda;

Xolislik, shaffoflik va ma’lumotlar maxfiyligini ta’minlash asosiy tamoyil sifatida belgilangan.
O‘zbekiston uchun ahamiyati
Sun’iy intellektni joriy etish va mamlakatimizda surishtiruv,  dastlabki tergov hamda sudda adolatni 

ta’minlashda, odil sudlovning ochiqligi va shaffofligini oshirishdagi ahamiyati quyidagilarda ko‘rinadi:
• Sud ishlarini ko‘rib chiqishda shaffoflik va ochiqlikni oshirish;
• Surishtiruvchi, tergovchi, prokuror, sudya va advokatlar uchun protsessga tayyorlarlik ko‘rish va ishtirok 

etishini osonlashtiradi, hujjatlar loyihalarini tayyorlaydi va yuzlab jild ish hujjatlarini qisqa muddatda o‘rganish, 
tahlil qilish, ular asosida huquqiy ketma-ketlikdagi harkatlar strategiyasini yaratadi;

• Jismoniy va yuridik shaxslar uchun sudda murojaat qilish jarayonini soddalashtirish;
• Sudyalar yukini yengillashtirish;
• Korrupsiya xavfini kamaytirish imkonini beradi.
Sud-huquq sohasidagi huquqni muhofaza qiluvchi organlar va sudlarda kadrlar yetishmovchiligi va 

qo‘nimsizligi davrida, shuningdek tergov organlarida yordamchi tergovchi lavozimi mavjud bo‘lmagan 
va sudlarda cheklangan miqdorda sudya yordamchilari bo‘lgan sharoitda ularning ish hajmini kamaytirib 
qolmasdan, samaradorligini ham oshiradi.

Sun’iy intellektdan foydalanish mumkin bo‘lgan qo‘shimcha yo‘nalishlar, oldimizda turgan vazifalar va 
amalga oshirilayotgan ishlar

Sun’iy intellekt surishtiruv, dastlabki tergov hamda sudda adolatni ta’minlash, odil sudlovning ochiqligi va 
shaffofligini oshirishda sudya, prokuror, tergovchi hamda advokatlarga yordam beruvchi instrument (ish quroli) 
bo‘lishi mumkin. Xususan: 

1. Avtomatik hujjat tayyorlash va tekshirish - da’vo arizalari, shikoyatlar, qarz undirish to‘g‘risidagi 
talabnomalar, protsessual hujjatlarni shakllantirish, ularni grammatik va huquqiy jihatdan tekshirish.

2. Qonunchilik bazasini intellektual qidirish - katta hajmdagi qonunlar, farmonlar va qarorlardan zarur 
moddalarni topish, ularning amaldagi holatini aniqlash.

3. Tergov amaliyotini tahlil qilish va prognozi - o‘xshash ishlar bo‘yicha qabul qilingan ayblov hulosalarini 
solishtirish, tergovchi va prokurorga kvalifikatsiya hamda ayblov masalasida qaror qabul qilishda qiyosiy tahlil 
va ehtimoliy natija bo‘yicha tavsiya berish. 

4. Sud amaliyotini tahlil qilish va prognozi - o‘xshash ishlar bo‘yicha qabul qilingan sud qarorlarni solishtirish, 
sudyaga qaror qabul qilishda qiyosiy tahlil va ehtimoliy natija bo‘yicha tavsiya berish.

5. Sud va tergov amaliyotini tahlil qilish va prognozi - o‘xshash ishlar bo‘yicha qabul qilingan ayblov 
hulosalari va shu ishlar bo‘yicha sud qarorlarni solishtirish, advokatga himoya pozitsiyasini belgilashda qiyosiy 
tahlil va ehtimoliy natija bo‘yicha tavsiya berish.

6. Elektron dalillarni tahlil qilish - videoyozuv, audio yoki elektron xatlar, messenjer yozishmalari va elektron 
hujjatlarni avtomatik tahlil qilish, stenogrammasini tayyorlash.

7. Gumon qilinuvchi, ayblanuvchi, sudlanuvchi, jabrlanuvchi va guvohlarning ko‘rsatuvlarini solishtirish 
orqali ko‘rsatuvlardagi o‘zaro nomuvofiqliklarni aniqlash va yuzlashtirish tergov harakati bo‘yicha ehtimoliy 
savollarni shakllantirish.

8. Sud muhokamalarida tarjimon xizmatini ko‘rsatish - turli tillardagi ishtirokchilar uchun avtomatik sinxron 
tarjima.

9. Jinoyat-protsessual tahlil - tergov jarayonida jinoyat izlari, aloqador shaxslar va voqealarni tahlil qilish 
orqali tergovni samarali tashkil etishda yordamchi funksiya.

10. Korrupsiya xavfini monitoring qilish - sud qarorlari va jarayonlarida shubhali holatlarni tahlil qilish, 
ehtimoliy manfaatlar to‘qnashuvini aniqlash.

11. Sud jarayonining onlayn monitoringi va stenogramma tayyorlash - muhokamalarni yozib olib, avtomatik 
matnga aylantirish va keyin tahlil qilish.

12. Jamoatchilik uchun ochiq ma’lumotlar platformasi - fuqarolar sud amaliyotini izlash, sud qarorlari 
statistikasini ko‘rish uchun qulay  portal yaratish.

13. Mediatsiya va yarashuv imkoniyatlari - sudgacha va sud jarayonida taraflarga yarashuv ehtimolini 
baholab, optimal yechim variantlarini taklif etish.

14. Sud jarayonining vizualizatsiyasi - murakkab ishlar bo‘yicha ishtirokchilar va voqealar o‘rtasidagi 
bog‘liqlikni grafik shaklda ko‘rsatish.

15. Ish yuritish yuklamasini optimallashtirish - sudya va kotiblarning ish hajmini tahlil qilib, resurslar 
taqsimotini optimalashtirish.

16. Fuqarolar uchun huquqiy maslahatchi-botlar - sudga murojaat qilish uchun zarur hujjatlar ro‘yxatini 
berish, murojaat qilish jarayonini tushuntirish.

17. Qarorlarni bajarilishini monitoring qilish - sud qarorlarining ijrosini nazorat qilish va kechikishlar 
yuzasidan ogohlantirish.

18. Sudyalar malakasini oshirish uchun trenajyor - sun’iy intellekt asosida yaratilgan o‘quv simulyatorlar 
orqali sudyalarning malakasini oshirish.

19. Qo‘shimcha dalillarni avtomatik aniqlash - ish materiallari asosida yetishmayotgan dalil yoki qo‘shimcha 
ko‘rsatmalar kerakligini tavsiya qilishi.

20. Jamoatchilik fikrini tahlil qilish - sud qarorlari va tizim faoliyati yuzasidan ommaviy axborot vositalari va 
ijtimoiy tarmoqlardagi fikrlarni tahlil qilib, sud tizimini takomillashtirish uchun ma’lumot berish.

21. Ijtimoiy xavf tahlili - jinoyat ishlarida ayblanuvchi shaxsning sodir etgan qilmishiga qarab ehtimoliy 
qayta jinoyat sodir etish xavfini sun’iy intellekt modeli orqali baholash.

22. Advokat va prokurorlar uchun yordamchi platformalar - ish materiallari asosida strategiya, himoya yoki 
ayblov variantlarini sun’iy intelekt taklif qilishi.

23. Xalqaro huquqiy bazalar bilan integratsiya - xalqaro sudlar, arbitraj qarorlari va pretsedentlarini tezkor 
tahlil qilish.

Sud-huquq tizimida sun’iy intellektdan samarali foydalanishni takomillashtirish yo‘llari va vazifalari:
Normativ-huquqiy bazani mustahkamlash. Sud-huquq tizimida sun’iy intellektdan foydalanishning huquqiy 

asoslarini aniq belgilovchi qonun va me’yoriy hujjatlarni ishlab chiqish. Texnik infratuzilmani rivojlantirish. Sud 
organlarini zamonaviy axborot-kommunikatsiya texnologiyalari va xavfsiz server tizimlari bilan ta’minlash. 
Xalqaro tajribani joriy etish. AQSh, Yevropa, Xitoy va boshqa ilg‘or mamlakatlar tajribalaridan foydalanib, 
“raqamli sud” konsepsiyasini bosqichma-bosqich amalga oshirish. Sudyalarga yordamchi tizimlar yaratish. AI 
yordamida hujjatlarni avtomatik tahlil qilish, sud amaliyotidan o‘xshash ishlarni topish va sudyalarga tavsiya 
beruvchi dasturlarni ishlab chiqish. Shaffoflikni oshirish. Elektron sud platformalarini kengaytirish orqali 
fuqarolarning sud jarayonlarida onlayn ishtirok etish imkoniyatini yaratish. Etik tamoyillarni joriy etish. Sun’iy 
intellekt qarorlarini inson huquq va erkinliklariga zid bo‘lmagan, xolis va adolatli bo‘lishini ta’minlash. Korrupsiya 
xavfini kamaytirish. AI texnologiyalari yordamida sud qarorlarini tahlil qilish va ularni ochiqlik asosida kuzatish 
orqali inson omiliga bog‘liq xatolik va suiiste’mollarning oldini olish.

Asosiy vazifalar:
Sud-huquq tizimida sun’iy intellektni tatbiq etish bo‘yicha milliy konsepsiya ishlab chiqish;
Sud organlari xodimlari va sudyalar uchun maxsus tayyorlov va qayta tayyorlash kurslarini tashkil etish;
Sun’iy intellektning algoritmik xolisligi va shaxsiy ma’lumotlarni himoya qilish mexanizmlarini ishlab chiqish;
Elektron sud ish yuritishni keng joriy etish va uning uzluksiz ishlashini ta’minlash;
Ilmiy-tadqiqot faoliyatini rivojlantirish va sun’iy intellekt dasturlarini mahalliy sharoitga mos holda ishlab 

chiqish.
Umuman, sud-huquq tizimida sun’iy intellektdan samarali foydalanishni takomillashtirish jarayoni 

huquqiy, texnik, tashkiliy va ma’naviy-axloqiy choralarning uyg‘unligini talab etadi. Bu nafaqat sud faoliyatining 
samaradorligini oshiradi, balki odil sudlovning adolatli va shaffof amalga oshirilishiga xizmat qiladi.

X U L O S A  V A  T A K L I F L A R
Xulosa qilib aytganda sud tizimida sun’iy intellektni joriy etish nafaqat ish yuritish samaradorligini oshiradi, 

balki adolatli va shaffof sudlov tizimini ta’minlaydi. Xorijiy tajribani hisobga olgan holda, O‘zbekiston sud tizimida 
sun’iy intellekt texnologiyalarini izchil tatbiq etish sud islohotlarining muhim yo‘nalishlaridan biri bo‘lishi lozim.

Sud-huquq tizimida sun’iy intellektdan samarali foydalanish nafaqat odil sudlovni ta’minlash, balki sud 
jarayonlarining shaffofligi, tezkorligi va samaradorligini oshirishda ham muhim o‘rin tutadi. Xalqaro tajriba shuni 
ko‘rsatmoqdaki, sud amaliyotida sun’iy intellekt texnologiyalari yordamida katta hajmdagi huquqiy hujjatlar 
tahlil qilinmoqda, sud qarorlarini prognoz qilish imkoniyati kengaymoqda, inson omiliga bog‘liq xatoliklar 
kamaymoqda. O‘zbekistonda ham sud-huquq tizimida raqamlashtirish jarayonlari jadallik bilan olib borilmoqda, 
sun’iy intellektdan foydalanish bo‘yicha dastlabki qadamlar tashlangan. Biroq, texnologiyalarni tatbiq etishda 
normativ-huquqiy asoslarni takomillashtirish, axloqiy me’yorlarga rioya etish hamda texnik infratuzilmani 
mustahkamlash zarur.

Takliflar.
Sud-huquq tizimida sun’iy intellektdan foydalanishni huquqiy jihatdan mustahkamlash uchun maxsus 

qonuniy asoslar ishlab chiqish va ularni amaliyotga joriy etish. Sud qarorlarini qabul qilish jarayonida sun’iy 
intellekt faqat yordamchi vosita sifatida qo‘llanilishi, yakuniy qarorni esa inson – sudya qabul qilishi tamoyilini 
qat’iy belgilash. Sud-huquq tizimida qo‘llaniladigan sun’iy intellekt dasturlarida shaxsiy ma’lumotlarni himoya 
qilishning kuchli mexanizmlarini joriy etish. Xalqaro tajribalarni o‘rganish asosida O‘zbekistonda “raqamli sud” 
konsepsiyasini bosqichma-bosqich joriy etish. Sun’iy intellektdan samarali foydalanish uchun sudyalar va 
huquqni muhofaza qiluvchi organlar xodimlari uchun maxsus tayyorlov va qayta tayyorlash dasturlarini ishlab 
chiqish.

Sud-huquq tizimida AI texnologiyalarini yaratish va qo‘llashda korrupsiyaga qarshi mexanizmlarni 
kuchaytirish. Fuqarolar uchun ochiq va tushunarli elektron platformalar orqali sud jarayonlarida ishtirok etish 
imkoniyatlarini kengaytirish.

Foydalanilgan adabiyotlar ro‘yxati
1.	 O‘zbekiston Respublikasi Prezidentining 2020-yil 5-oktabrdagi PF–6079-son Farmoni – “Raqamli O‘zbekiston – 2030” 

strategiyasini tasdiqlash to‘g‘risida.
2.	 O‘zbekiston Respublikasi Prezidentining 2021-yil 17-fevraldagi PQ–4996-son Qarori – “Sun’iy intellekt texnologiyalarini 

joriy etish bo‘yicha qo‘shimcha chora-tadbirlar to‘g‘risida”.
3.	 O‘zbekiston Respublikasi Prezidentining 2021-yil 26-maydagi PQ–5117-son Qarori – “Sud-huquq tizimida 

raqamlashtirish va elektron sud ish yuritishni rivojlantirish chora-tadbirlari to‘g‘risida”.
4.	 Кортиков Федор Сергеевич, Разработка комплекса алгоритмов и программ для повышения производителности 

функционирования электронного документооборота, автореферат диссертaци на соискание ученой степени 
кандидата технических наук, Санкт-Петербург-2013, 19 с.

5.	 Susskind, R. (2019). Tomorrow’s Lawyers: An Introduction to Your Future. Oxford University Press.
6.	 Remus, D., & Levy, F. (2017). Can Robots Be Lawyers? Computers, Lawyers, and the Practice of Law. Georgetown 

Journal of Legal Ethics, 30(3).
7.	 Ashley, K. D. (2017). Artificial Intelligence and Legal Analytics. Cambridge University Press.
8.	 Aletras, N., Tsarapatsanis, D., Preoţiuc-Pietro, D., & Lampos, V. (2016). Predicting Judicial Decisions of the European 

Court of Human Rights: A Natural Language Processing Perspective. PeerJ Computer Science.
9.	 Surden, H. (2019). Artificial Intelligence and Law: An Overview. Georgia State University Law Review, 35(4).
10.	 Ministry of Justice of Estonia (2020). e-Justice in Estonia. Official Report.
11.	 Zhang, B. (2021). China’s Internet Courts: Towards Digitized Justice. Computer Law & Security Review.
12.	 European Commission (2020). White Paper on Artificial Intelligence - A European approach to excellence and trust.
13.	 U.S. National Center for State Courts (2021). AI in Courts: Applications and Challenges.
14.	 Ўзбекистон Республикаси Олий суди ва Адлия вазирлиги расмий порталлари (қонунчилик ва суд ислоҳотлари 

ҳақидаги материаллар).
15.	 The Economist (2020). AI in Justice: The Rise of Robot Judges.
16.	 Forbes (2021). How Artificial Intelligence Is Changing the Legal Industry.
17.	 BBC Future (2020). The Promise and Peril of AI in Courts.
18.	 Spot.uz, Gazeta.uz, Kun.uz - рақамлаштириш ва суд тизимига оид таҳлилий мақолалар.



2025. № 8

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




